
KONFERENCA RAJONALE E BANKËS SË EKSPORT-
IMPORTIT

Cavtat, Kroaci, 29 tetor 2001.

Të nderuar pjesëmarrës,

Me kënaqësi pranova para disa kohësh ftesën e z. Robson, Drejtor dhe
President i Bankës EXIM, për të prezantuar Shqipërinë në këtë
konferencë me cilësinë e Guvernatorit të Bankës së Shqipërisë. Për të
qenë i sinqertë, kur mora ftesën për të referuar mendova: përse është
zgjedhur Shqipëria, një vend i vogël, me sipërfaqe 28 000 km2, me rreth
3.1 milionë banorë, i varfër, me probleme me rendin dhe korrupsionin?

Duke pasur këto në mendje u tërhoqa nga një fjali e shkruar prej z.
Robson: “Shqipëria është një vend tepër interesant”. Unë do të shtoja
që Shqipëria është edhe një vend me mjaft mundësi.

Duke qenë shqiptar dhe duke jetuar në Shqipëri çdo ditë, me problemet
e shumta të saj, nganjëherë bëhem pesimist për të ardhmen e vendit
dhe ndjej vështirësi në paraqitjen e këtyre mundësive tek të huajt. Por,
shpeshherë kujtoj fillimin e viteve ’90 dhe ndryshimin e rrjedhës së
historisë për Shqipërinë dhe bindem se vërtet Shqipëria ka patur zhvillime
të dukshme dhe ka ç’të ofrojë për investitorët e huaj.

Vetë interesimi i Exim Bank është një provë e këtij fakti. Në takimin që
pata me znj.Vanessa Weaver para një viti në Exim Bank, nuk mendohej
se kjo bankë do të kishte ndonjë veprimtari konkrete të shpejtë në
Shqipëri. Duket se ky qëndrim po ndryshon tashmë.

I. SI ERDHI SHQIPËRIA DERI KËTU?

Deri në fund të viteve ’80, Shqipëria ishte një vend komunist me një
vetëizolim ekstrem. Kjo e pengoi atë të zhvillohej dhe të përparonte.

 Intervista dhe prezantime të tjera.IV



372

Prania në publik e Guvernatorit të Bankës së Shqipërisë.

Fillimi i viteve ’90 e gjeti Shqipërinë me një gjendje të rënduar ekonomike
e politike dhe me mjaft varfëri. Sfidat që shtroheshin përpara saj ishin të
gjithanshme. Ato kishin të bënin me shndërrimin e regjimit politik, me
ngritjen e një sistemi të ri ekonomik, me ndërtimin e institucioneve e
deri në ndryshimin e mentalitetit dhe të traditës. Të ndërtosh nga e para
diçka, që ende nuk e njeh mirë, besoj se është e kuptueshme për të
gjithë ne që është mjaft e vështirë. Po të shprehesha me fjalët e Edmund
Hillary: “Nuk është mali ai të cilin duhet të pushtojmë, por vetvetja”, do
të thosha se e tillë ishte shoqëria shqiptare në fillim të viteve ’90. Asaj i
duhej të kapërcente vetveten për të përqafuar diçka të re e të panjohur,
demokracinë.

Ndërtimi i demokracisë do të shërbente si bazë për të siguruar
prosperitetin e shoqërisë. Kjo kërkonte një reformë të gjerë në kuptimin
shoqëror, të mentalitetit, të traditës, të sjelljes së politikës dhe të gjithçkaje
tjetër.

Stabilizimi i ekonomisë ishte një hap tjetër i rëndësishëm për t’u
ndërmarrë. Ky u realizua nëpërmjet bashkëpunimit dhe bashkërendimit
me institucionet ndërkombëtare si FMN dhe BB si dhe me ndihmën e
donatorëve të ndryshëm. Si edhe çdo vend tjetër që hyri në rrugën e
tranzicionit, programet e stabilizimit dhe marrëveshjet e nënshkruara
me këto institucione shërbyen si udhërrëfyese për ndryshimet e pritshme.

Së fundi, reformat institucionale dhe ato strukturore do të çonin në krijimin
e institucioneve që do të mbështesnin zhvillimin demokratik të vendit
dhe atë ekonomik.

Të tre këta elemente u konsideruan si tre shtyllat bazë për rendin e ri që
po përgatiteshim të adoptonim. Në këtë dekadë Shqipëria arriti të
përparojë. Do të desha të prezantoja atë ç’ka Shqipëria ka arritur ose
nuk ka arritur në fushën e ekonomisë.

II. REFORMA EKONOMIKE DHE STABILIZIMI MAKROEKONOMIK

Pas krizës ekonomike të viteve ’90 – ’92, e cila u shoqërua me
hiperinflacion, tkurrje të prodhimit, rritje të papunësisë, zhbalancim fiskal,
thellim të deficitit tregtar dhe atij korent, ekonomia shqiptare iu nënshtrua
një politike ekonomiko-strukturore stabilizuese e detyruar nga nevoja
për rimëkëmbje të vendit dhe sigurimit të bazës për zhvillimin e
ekonomisë. Terapia intensive e përdorur në gjashtëmujorin e dytë të
vitit 1992, i dha rezultatet e saj në drejtim të krijimit të një ambienti të

përshtatshëm makroekonomik për të ndërmarrë veprime dhe reforma
më të thella në periudhë afatmesme si liberalizimi, privatizimi dhe hapja
e ekonomisë.

Periudha e viteve ’93 – ’96 u karakterizua nga një rritje relativisht e
shpejtë ekonomike mesatarisht prej 9-10 për qind në vit; reduktimi i
inflacionit nga 200 për qind në mesatarisht 18 për qind në vit dhe reduktim
i vazhdueshëm i papunësisë. Kjo periudhë u karakterizua edhe nga
përpjekjet për konsolidim të financave shqiptare, për të rritur ndikimin e
politikës monetare në ekonominë e vendit, liberalizimin e mëtejshëm të
ekonomisë dhe përpjekjet për t’u integruar në strukturat rajonale e
ndërkombëtare me qëllim që të sigurohej mbështetja e jashtme për
demokracinë që po ndërtohej.

Megjithatë, stabilizimi u arrit por nuk u konsolidua. Ekuilibrat e vendosur
rezultuan të brishtë. Mungesa e njohurive për rendin e ri konvergoi në
një ndërprerje brutale të këtij procesi. Ngjarjet e vitit 1997, sidomos me
skemat piramidale, tashmë janë të largëta, por ato janë të ngulitura në
memorjen e shqiptarëve për shkatërrimin që i sollën Shqipërisë. Viti
1997 përmbysi pothuaj gjithçka të arritur në zhvillimin ekonomik dhe u
gjendëm në pikën tonë të nisjes. Karakteristika themelore të krizës u
bënë rritja e inflacionit në nivelin 42 për qind, rënia e rritjes ekonomike
me 7 për qind, rritja e papunësisë në 15 për qind, thellimi i zhbalancimeve
në sektorin e jashtëm të ekonomisë. Mbi të gjitha, ngjarjet e vitit 1997
treguan se sa rëndësi ka ndërtimi i drejtë dhe i shëndoshë i institucioneve
për të mbështetur ekonominë. Ky vit, gjithashtu, konfirmoi se nuk mund
të ndërtosh demokracinë bazuar në mentalitetin e vjetër.

Në gjysmën e dytë të vitit 1997, ashtu si në vitin 1992, Shqipëria iu
nënshtrua përsëri një programi emergjence stabilizimi. Përsëri energjitë
e vendit do të përqendroheshin në kapërcimin e krizës. Rezultatet e
këtij programi u bënë të prekshme që në vitin 1998. Vitet që pasuan, në
mënyrë të vazhdueshme kanë siguruar vendosjen e ekuilibrave
makroekonomikë dhe konsolidim të tyre. Është siguruar një rritje e
shpejtë ekonomike në nivelin 7-8 për qind mesatarisht për çdo vit.
Inflacioni është stabilizuar në nivele të ulëta, mesatarisht 4 për qind në
vit. Politika monetare, për të nxitur rritjen e kërkesës së brendshme, për
të nxitur kreditimin dhe investimet në ekonomi si dhe për të mbështetur
rritjen ekonomike është zbutur në mënyrë të vazhdueshme për tre vite
me rradhë. Në anën tjetër, është synuar rritja e disiplinës fiskale. Po
kështu, është siguruar reduktimi i papunësisë, i cili ka arritur nivelet më
të ulëta, rreth 14.8 për qind në muajin gusht 2001.

 Intervista dhe prezantime të tjera.IV



374

Prania në publik e Guvernatorit të Bankës së Shqipërisë.

Për herë të parë, të ardhurat për frymë të shqiptarëve kapërcyen nivelin
e njëmijë dollarëve amerikanë. Procesi i privatizimit u shtri në sektorët
strategjikë dhe u privatizuan mjaft objekte të rëndësishme ku spikasin
operatori i telefonisë celulare dhe Banka Kombëtare Tregtare, banka e
dytë më e madhe në vend.

Stabiliteti makroekonomik, ngjarjet e hidhura të vitit 1997 si dhe rritja e
vetëdijes për të shmangur një përsëritje të tyre i kanë bërë autoritetet
më të vëmendshme ndaj reformave institucionale, rregullimeve
strukturore dhe respektimit të demokracisë. Tashmë vëmendja është
zhvendosur më shumë kah zbatimi i ligjit, respektimi i pavarësisë
institucionale, rritja e transparencës dhe e përgjegjshmërisë së
institucioneve, zhvillimi i tregjeve, lufta kundër trafiqeve, korrupsionit
dhe monopoleve, thithjes së më shumë investimeve të huaja dhe
sidomos në sigurimin e reduktimit të varfërisë, përmirësimin e sistemeve
arsimore e shëndetësore si dhe mbrojtjen e mjedisit.

Në vitin 2000 Shqipëria arriti të sigurojë anëtarësimin në Organizatën
Botërore të Tregtisë. Tashmë vëmendja është përqendruar në procesin
e intensifikimit të integrimit rajonal dhe atij në Bashkimin Europian.

III. A KA ARDHUR KOHA TË INVESTONI NË SHQIPËRI?

Do të mundohem që në përgjigjen e kësaj pyetjeje të mos ju krijoj siguri
false e as frikësim të tepruar. Do të parashtroj çka Shqipëria ofron për
investitorët e huaj. Konkluzioni juaj në fund besoj do të jetë pozitiv.

Përse duhet investuar në Shqipëri? Sigurisht për një arsye të vetme për
të cilën bëhet çdolloj investimi: për të fituar. Nuk mund të kem kurajon
të ftoj investitorë në Shqipëri për të humbur. Përkundrazi, është e
domosdoshme të krijohet klimë e favorshme investuese në vend.

Investimet e huaja direkte në Shqipëri në këtë dekadë kanë qenë në
nivele relativisht të ulëta, mesatarisht 70 milionë dollarë në vit për
periudhën ’93 - ‘00 dhe kanë qenë më tepër të natyrës sekondare. Në
nivel të ulët kanë qenë dhe investimet vendase, ndonëse në rritje në dy
vitet e fundit. Nuk mund të bëhet fjalë për investime në tregjet e kapitalit.
Po kështu, për disa vite shpenzimet kapitale të buxhetit nuk janë realizuar
duke kufizuar investimet publike. Në këtë mënyrë, në Shqipëri mund të
themi se ka terren të lirë për investime të huaja dhe ekzistojnë një sërë
faktorësh që flasin në favor të tyre:

• Shqipëria ofron një situatë makroekonomike të stabilizuar prej
të paktën katër vitesh. Autoritetet shqiptare janë të vetëdijshme për
rëndësinë që ka konsolidimi i stabilitetit makroekonomik dhe janë
përqendruar në kryerjen e reformave strukturore. Një sërë strategjish
janë hartuar për zhvillimin e sektorëve të veçantë të ekonomisë për të
siguruar një zhvillim më të orientuar të tyre.

• Shqipëria është një terren thuajse i virgjër ekonomik. Megjithë
nivelin relativisht të lartë të rritjes së prodhimit, përsëri niveli i prodhimit
vlerësohet të jetë më i ulët se sa burimet ekonomike. Më së miri këtë
fakt e demonstrojnë niveli i ulët i eksporteve, sidomos i eksporteve nga
prodhimi i brendshëm, zgjerimi i kufizuar i bizneseve prodhuese dhe
mbështetja e kufizuar me kredi bankare e këtij sektori. Nga kredia gjithsej
për ekonominë vetëm 10 për qind është akorduar për sektorin joqeveritar
ose rreth 5 për qind e PBB-së. Akoma më i paeksploruar është sektori
financiar ku mungojnë lojtarët e tregjeve financiare dhe ka tregje të
ngushta bankare e sigurimesh, të cilat ofrojnë ndërmjetësim të kufizuar
financiar. Duke qenë Guvernator i bankës qendrore, më specifikisht do
të ftoja investitorët të penetronin në fushën financiare duke çelur banka,
institute sigurimesh, fonde investimesh etj.. Po kështu, i pashfrytëzuar
nga investitorët e huaj është sektori i shërbimeve. Me këtë nuk kam
parasysh vetëm investimet në fushën e turizmit, si hoteleri apo restorante,
por edhe atë, të projektimeve etj..

• Shqipëria është e etur për investime të huaja. Etja është rrjedhojë
e nevojës për prosperitet ekonomik nëpërmjet thithjes së kapitalit për
rritjen e punësimit por edhe të teknologjisë dhe dijeve.

• Shqipëria pret me bujari investimet e huaja. Në ndryshim ndoshta
nga disa vende të tjera, Shqipëria nuk ka të zhvilluar ndjenjën e
ksenofobisë dhe të pengimit të depërtimit të kapitalit të huaj. Mjafton të
paraqes një shembull të vetëm: sistemin bankar në Shqipëri. Në 13
banka tregtare që veprojnë sot në Shqipëri, 12 prej tyre janë të huaja
ose me një aksioner kryesor të huaj. Kapitali i huaj në sistemin bankar
shqiptar, në fund të muajit gusht 2001, përfaqëson 84 për qind të kapitalit
bankar gjithsej. Banka e 14-të sapo është licencuar dhe është me kapital
të huaj. Për më tepër, edhe për privatizimin e Bankës së Kursimeve
shteti shqiptar ka shprehur në mënyrë të qartë interesin për të tërhequr
një investitor të huaj strategjik, gjë që do ta kthejë sistemin bankar
shqiptar, në një sistem me kapital tërësisht të huaj.

 Intervista dhe prezantime të tjera.IV

• Shqipëria ka investitorë vendas të pafuqishëm për investime të
mëdha. Ky fakt nuk më gëzon mua personalisht, por besoj se është një
element tërheqës për investitorët e huaj. Duke pasur biznese vendase
relativisht të vogla e të mesme ato janë relativisht të paafta për investime
të mëdha dhe nuk formojnë një element të fuqishëm konkurrues për
investitorët e huaj.

• Shqipëria është në fazën e privatizimit të ndërmarrjeve të mëdha
dhe të sektorit strategjik. Autoritetet shqiptare, me synim që të
përmirësojnë eficiencën e tyre janë të interesuara për të patur investitorë
të huaj strategjikë në vend, ku si më të rëndësishëm do të përmendja
privatizimin e Bankës së Kursimeve, INSIG, Telekom, ndërmarrjen
elektrike etj..

• Shqipëria me ligj, por edhe në praktikë, nuk zbaton masa
proteksioniste si dhe nuk pengon qarkullimin e lirë të kapitalit për
jorezidentët, sidomos për riatdhesimin e fitimeve. Në këtë mënyrë, kapitali
i huaj nuk rrezikon bllokimin në vend.

• Shqipëria ofron fuqi punëtore të lirë dhe relativisht të arsimuar.
Kjo i mundëson investitorëve të huaj reduktim të kostove të tyre. Kjo
është një ndër përparësitë që Shqipëria pritet ta ketë edhe në vitet e
ardhshme.

• Shqipëria ofron fuqi punëtore të lëvizshme dhe lehtësisht të
adoptueshme. Fuqia punëtore nuk është e lidhur me një aktivitet të
caktuar artizanal apo shërbimi. Ajo lehtësisht zhvendoset nga një sektor
në tjetrin në kërkim të pagesës më të mirë si dhe arrin t’i përshtatet
aktiviteteve të reja me lehtësi.

• Shqipëria ofron kapitale vendase të lira. Këto kapitale është e
mundur të mobilizohen nga investitorë të huaj seriozë, të cilët në këtë
mënyrë kufizojnë rrezikun në investimin e kapitaleve të tyre.

• Shqipëria ofron mbrojtje nga rreziku politik. E ndodhur në një
rajon me trazira, siç është Ballkani, por edhe me probleme të brendshme,
u pa i domosdoshëm krijimi i Agjencisë së Garantimit të Investimeve, e
cila siguron investimet e huaja nga rreziku politik. Për projekte
investimesh të mëdha, garantimi i investimeve mund të bëhet dhe në
MIGA , ku Shqipëria është anëtare që nga viti 1992.

• Shqipëria është afër tregjeve të shteteve të Europës
Perëndimore. Kjo i mundëson çdo investitori penetrimin në këto tregje
me kosto relativisht të ulët.

• Shqipëria ofron një sistem legjislativ të përparuar dhe, në
përgjithësi, në përputhje me standarded ndërkombëtare. Megjithëse
legjislacioni akoma mund të ketë nevojë për t’u plotësuar, konsoliduar
dhe harmonizuar me praktikat e BE-së, e sigurtë është se ndryshimet e
ardhshme do të jenë gjithmonë pozitive dhe në kahjen e dëshiruar për
sektorin privat.

• Shqipëria tashmë i përket një rajoni perspektiva e të cilit nuk
duket aq e zymtë. Ballkani është një rajon që të paktën prej dhjetë vitesh
ka zhvilluar luftëra, madje nga më të përgjakshmet. Megjithatë, zhvillimet
e fundit po anojnë gjithmonë e më tepër nga integrimi i këtyre vendeve.
Shekuj të aventurave të përbashkëta (common adventures) të popujve
ballkanikë, duket se më së fundi do të shikojnë drejt shekujve të
ndërmarrjeve të përbashkëta (joint-ventures). Ky integrim siguron një
territor ekonomik akoma më tërheqës për investitorët e huaj.

Megjithatë, ka edhe faktorë të tjerë të cilët veprojnë në drejtim të kundërt.
Përndryshe, nuk do të ishte e nevojshme që të theksonim vazhdimisht
nxitjen e investimeve të huaja. Të tillë faktorë janë në vëmendje të
autoriteteve shqiptare dhe përbëjnë objektiva strategjikë për t’u zgjidhur
në të ardhmen e afërt:

o Faktorë si krimi i organizuar dhe mosbashkëpunimi i forcave
politike në vend, ende nuk krijojnë një mjedis të qetë për investimet.
o Qeverisja joefikase si edhe mungesa e tranparencës, praktikat
burokratike dhe korrupsioni janë faktorë të tjerë të cilët dekurajojnë
investitorët e huaj.
o Infrastruktura e vendit është e pazhvilluar, por ajo mund të
rehabilitohet me shpenzime relativisht të pakta për shkak të hapësirës
së kufizuar në të cilën shtrihet.
o Tregu shqiptar është treg i vogël, por me fuqi blerëse në rritje.
Për më tepër, tregu shqiptar kaloi fazën e ngopjes dhe tashmë është i
orientuar kah cilësia.
o Ligjet ende nuk zbatohen si duhet dhe sistemi gjyqësor është
joefikas dhe ndeshet fenomeni i korrupsionit.

IV. SHIKIMI NË TË ARDHMEN

Gjithnjë më ka pëlqyer proverbi spanjoll “Ai që nuk sheh përpara, mbetet
prapa”. Ne jemi të detyruar të mendojmë për të ardhmen, ndryshe do ta
humbasim atë. Kjo e ardhme është e dukshme për të gjithë. Ajo lidhet
me integrimin e Shqipërisë në Bashkimin Europian. Është e qartë që
procesi i integrimit për Shqipërinë nuk do të marrë fund në një apo dy
vitet e ardhshme. Ai do të jetë një proces i gjatë dhe mjaft kërkues. Në
10-15 vitet e ardhshme Shqipëria duhet të jetë e aftë të demonstrojë se
arrin të përmbushë kërkesat që ka procesi i integrimit. Kjo periudhë
kohe nuk mund të them se është dekurajuese. Në këtë periudhë,
Shqipëria duhet të tregojë vullnetin dhe gatishmërinë për të siguruar
pjesëmarrje të denjë në Paktin e Stabilitetit.

Sigurimi i integrimit të rajonit të Europës Juglindore është një hap që të
udhëheq në integrimin drejt Bashkimit Europian. Por, te ky proces, shihet
një zinxhir veprimesh në fushën ekonomike, politike, juridike të cilat do
të ndihmojnë në zhvillimin dhe prosperitetin e vendit siç janë përshtatja
e legjislacionit shqiptar me atë europian, përqendrimi i vëmendjes në
luftën kundër trafiqeve dhe kontrabandës, zhvillimi i sektorit financiar
dhe tregjeve të kapitalit, sigurimi i qëndrueshmërisë së rritjes ekonomike
në nivel rreth 7 për qind, me inflacion vjetor mesatar 3 për qind dhe
reduktim të vazhdueshëm të deficitit buxhetor dhe veçanërisht me
shtimin e përpjekjeve për të reduktuar varfërinë. Strategjia e nxitjes së
rritjes dhe reduktimit të varfërisë është programi që do të na udhëheqë
në periudhë afatmesme.  Për këtë arsye është i dëshirueshëm dhe mjaft
i përkrahur procesi i integrimit.


